
 
 

Valgreinar í 6. bekk 2024-2025 
 

Nemendur athugið að aðeins er hægt að fara í eina utanlandsferð. Ef nemandi 
velur tvær greinar þar sem um ferðir er að ræða þarf að velja um aðra hvora 
ferðina. Ef nemandi fer ekki í ferð sem gildir til eininga þarf hann að vinna 
verkefni í staðinn.  
 
Allir áfangarnir eru 3 kennslustundir (5 einingar) á viku nema að annað sé tekið 
fram. 
 
Gerð er krafa um 85% mætingu að lágmarki nema að annað sé tekið fram. Ef 
nemandinn uppfyllir ekki mætingarskyldu um jól hefur hann sagt sig úr 
áfanganum.  
 
 
Danska -Kaupmannahöfn - menning – kvikmyndir (tveir tímar á viku og ferð) 
 
Fjarnám               
Áfanginn er dreifnámsáfangi og skilgreining á hugtakinu er: Dreifnám er fjarnám í fag- og iðngreinum. 
Námið fer að mestu fram eins og hefðbundið fjarnám, í gegnum tölvupóst og á netinu. Nemendur þurfa að 
mæta í staðtíma  5 sinnum á önn. Undanfari er Stúdentspróf í dönsku. 
 
Námsmat 
Áfanginn er símatsáfangi sem metinn er út frá: 25% raunmætingu, 25% Kaupmannahafnarferð og 50% 
verkefnaskil. Verkefnum ber að skila á tilskyldum dagsetningum og mætingaskylda er í alla töflutíma nema 
annars sé sérstaklega getið. 
Að loknum valáfanga hefur nemandi með stúdentspróf í dönsku frá málabraut MR hlotið samtals 15 
einingar og af náttúrufræðibraut MR samtals 10 einingar.  Námskeiðið er ætlað þeim nemendum sem hafa 
áhuga á að bæta þekkingu, leikni og hæfni á dönsku talmáli, danskri menningu og gildum ásamt orðaforða, 
ritun og skilningi. Námskeiðið er sérstaklega ætlað þeim sem hafa áhuga á frekari námi í Danmörku (og 
öðrum norðurlöndum) að loknu stúdentsprófi en að auki þeim, sem vilja bæta dönskukunnáttu sína 
almennt. Áfanga lýkur með menningarferð til Kaupmannahafnar á vorönn (ekki skylda). Þeir nemendur sem 
ekki velja menningarferðina skila ritgerð um efni sem kennarar gefa síðar upp.  
 
Námsefni 
Valdar danskar kvikmyndir, danskir sjónvarpsþættir, danskar fréttir og fréttatengdir þættir, lestur 
smásagna, Íslendingaslóðir í Kaupmannahöfn m.m. Nemendur eiga nýta sér allar orðabækur við vinnslu 
verkefna og í tíma og æskilegt að nemendur noti ekki google translate heldur noti áunna þekkingu og 
kunnáttu í dönsku.  
 
Markmið áfangans  
Samkvæmt aðalnámskrá framhaldsskóla fyrir hæfniþrep 3 ( B2 í viðmiðum Evrópsku 
tungumálamöppunnar) kemur skýrt fram hversu mikla þekkingu, hæfni og leikni nemandi skal hafa aflað 
sér. Krafist er að að auki að nemandi sýni ma. skilning á grundvallaruppbyggingu danska þjóðfélagsins -



viðhorfum og gildum í Danmörku og hvernig þau móta samfélagið-orðaforða, orðasambönd ásamt 
þverfaglegum orðaforða.  
 
Kennsluhættir 
Nemendur vinna einstaklingsbundið og í hópum eftir eðli og umfangi verkefnisins.  
Horfa- hlusta: Sýndar verða kvikmyndir, fréttaþættir, annað efni, og ma. hlustað eftir samtölum, 
mismunandi málnotkun og skoðað það félagslega, menningarlega og landfræðilega umhverfi sem kynnt er. 
Lesa- tala: Nemendur lesa almennt og sértækt efni sem varðar t.d. sögu Danmerkur, Íslendingaslóðir í 
Kaupmannahöfn, smásögur og efni tengt verkefnum áfangans. Nemendur halda munnlegar kynningar og 
tjá sig í þeim verkefnum sem þar er til ætlast. 
Skrifa: Kvikmyndagagnrýni og önnur verkefni sem tengd eru námsefni áfangans m.m. 

 
Kennsluáætlun og námsfyrirkomulag 
Nemendur eru í staðnámi 5 x 2 kennslustundir á önn, annað nám fer fram samkvæmt kennsluáætlun á Innu 
í fjarnámi. Verkefni vinna nemendur heima og skila á Innu á ákveðnum dagsetninum. Gera má ráð fyrir því 
að nemendur noti kennslustundir utan staðnáms í verkefni og verkefnaskil og er námsefnið því útbúið með 
hliðsjón af því. Það munu þó vera verkefni sem krefjast auka tíma. Kennari er til staðar á INNU eða Teams á 
töflutíma. Annars hafið þið samband við kennara í skilaboðum á INNU. 
 
Verkefni áfangans 
Nemendur skulu skila öllum verkefnum áfangans og er lægsta einkunn í tveimur 10% verkefnum eða 
fjórum 5% dregin frá símatseinkunn. Þannig er gert ráð fyrir forföllum og því engin sjúkrapróf eða lenging á 
skilafresti.  

Hautönn 2024 

• Smásagan Lotte ásamt verkefni á INNU 10% 

• Horfa á kvikmynd og gera kvikmyndagagnrýni 10% 

• Munnleg kynning (3-5 mín) frá göngutúr um slóðir Dana í Reykjavík 10% 

• Fjórar stuttar skriflegar kynningar á dönsku úr þáttunum  ”Á íslendingaslóðum Kaupmannahafnar 
10% 

• Munnleg endursögn á fréttatengdu efni á dönsku 5% og íslensku 5% 

• Lesskilningsverkefni á INNU úr smásögu á dönsku 5% og íslensku 5% 
Vorönn 2025 

• Danskir háskólar, önnur menntun í Danmörku. Hópavinna með munnlegri kynningu 10%.  

• Horfa á kvikmynd og gera kvikmyndagagnrýni 10%.       

• Atvinnuumsókn í Danmörku 5%.      

• Kaupmannahöfn / Skil á ritgerð fyrir þá sem ekki fara til Kaupmannahafnar 25%. 

• Lesa smásögu, smásögugreining 5%. 

• Grammatikøvelser .     

• Lesskilningsverkefni 5%. 

• Könnun á árangri áfangans. 
 

Áríðandi fyrir þá sem ekki ætla til Kaupmannahafnar!!!!! 
 
Þeir sem ætla sér ekki til Kaupmannahafnar skulu láta vita í upphafi annar. Þeir þurfa þess í stað að skila 
heimildaritgerð (1500-2000 orð) sem er vel unnin, á sjálfstæðan og upplýsandi hátt.  Ritgerðin gildir 25% af 
heildar símatseinkunn áfangans. Til ritgerðarinnar eru áætlaður tími sem  
samsvarar 15-20 kennslustundum. Kennari gefur upp efni. Nemendur eru skyldugir að mæta í alla tíma og 
leysa öll verkefni þó svo að þau tengist Kaupmannahafnarferðinni.  

 
Kennari: Laufey Jóhannsdóttir 

 



Eðlisfræði fyrir náttúrufræðideildir 

Markmið 
Að auka kunnáttu og skilning nemenda í eðlisfræði. Námskeiðið er undirbúningur fyrir raungreinanám á 
háskólastigi og þetta viðbótarnám mun einnig bæta möguleika nemenda á að komast inn í nám erlendis 
þar sem góð kunnátta í eðlisfræði er eitt af inntökuskilyrðunum.  

Kennsluhættir  
Efnið er útskýrt og nemendur reikna dæmi. Nemendur vinna heimadæmi og verkefni. Nokkrar skriflegar 
æfingar verða yfir veturinn. Nokkrar sýnitilraunir í eðlisfræðistofu.  
Kennsluefni: Gefið upp síðar.  

Námsmat  
Árseinkunn byggir á þátttöku í kennslustundum og frammistöðu í æfingum. Prófseinkunn verður byggð á 
frammistöðu í æfingum, heimadæmum og verkefnum.  

Efnafræði fyrir eðlisfræðideildir 

Meginmarkmið námskeiðsins er að fara í efni kennslubókarinnar “Essentials of Chemistry the Central 
Science” sem ekki var hægt að fara í á 2. ári í eðlisfræðideildum I og II. Er það efni eins og varmafræði; 
óreiða og fríorka (19 kafli), rafefnafræði (20. kafli), millisameindakraftar (11. kafli), lífræn efnafræði (24. 
kafli) og hraðafræði (14. kafli). Jafnframt er stefnt að því að nemendur geti kosið um að farið verði í eitt 
eða fleiri af völdu námsefni í efnafræði. 

Kennslustundir eru þrjár á viku þar sem kennari fer yfir námsefnið með nemendum og verkefni eru leyst. 
Mögulega verða einhverjar verklegar æfingar sem tengjast námsefninu. Einnig verður reynt að fá 
gestafyrirlestra eða heimsótt verða fyrirtæki eða stofnanir sem tengjast námsefninu.  

Námsmat 
Námsmatið byggir á heima- og tímaverkefnum, skriflegum æfingum og símati kennara. Engin haust- eða 
vorpróf verða í námskeiðinu. 

Kennari: Már Björgvinsson 

Erfðafræði og líftækni fyrir nemendur á náttúrufræðibraut 

Markmið 
Markmið námskeiðsins er að kynna nemendum helstu viðfangsefni erfðafræðinnar s.s. uppbyggingu 
erfðaefnis, genatjáningu, frávik frá eðlilegri starfsemi og mikilvægi rannsóknaraðferða í erfðafræði og 
erfðatækni. 
Meðal efnisþátta eru eftirmyndun DNA, umritun og próteinmyndun. Áhersla er lögð á mikilvægi ferlanna 
fyrir eðlilega starfsemi fruma og líkamsstarfseminnar í heild. Farið er í valda erfðasjúkdóma og erfðagalla, 
einnig stökkbreytingar á erfðaefninu og helstu orsakir þeirra.  Fjallað er um aðferðir við skimun á 



meingenum, og mikilvægar aðferðir sameindalíffræðinnar, t.d. DNA einangrun, PCR mögnun, rafdrátt á 
DNA og próteinum, genaklónun,  DNA raðgreiningu og skerðing DNA með skerðiensímum og 
skerðibútagreiningu. Í síðari hluta námskeiðsins er fjallað um erfðaþætti og prótein sem tengjast 
krabbameinum og erfðamynstur þeirra, og framþróun í notkun erfðatækni í lækningaskyni, s.s. við 
genalækningar og stofnfrumurannsóknir. 
Námskeiðið nýtist nemendum sem hyggja á nám í heilbrigðisgreinum og öllum þeim sem vilja kynna sér 
viðfangsefni erfðafræðinnar og erfðatækni. 
 
Kennsluhættir 
Kennslustundir eru 3 í viku þar sem kennari fer yfir námsefnið með nemendum. Nemendur kynna sér 
ítarefni  tengt erfðavísindum sem þeir gera grein fyrir á formi myndbands/ritgerðar. Þar fá nemendur t.d. 
þjálfun í að afla heimilda í fagtímaritum og gagnagrunnum í vísindum. Nemendur halda vinnubók á 
námskeiðinu sem inniheldur öll verkefni námskeiðsins. 
Einnig verða verklegar æfingar þar sem nemendur t.d. einangra DNA, framkvæma rafdrátt á DNA og/eða 
klóna gen inn í bakteríur. Stefnt verður að því að fá gestafyrirlesara eða heimsækja fyrirtæki eða stofnanir 
sem stunda rannsóknir í erfðavísindum og tengdum vísindagreinum. 
 
Námsmat 
Ekkert haust- eða vorpróf verður í námskeiðinu heldur verður símat notað við ákvörðun á námseinkunn. 
Gert er ráð fyrir fjórum skriflegum æfingum yfir kennsluárið. 
 
 

Félagsfræði - valgrein fyrir nemendur sem eru ekki á nýmálabraut  
 
Markmið   
Að nemendur öðlist færni í að lesa samfélagið með gleraugum félagsfræðinnar.  Það er svo margt í umhverfi 
okkar sem mótar okkur sem manneskjur og margt sem hefur áhrif á það hvernig samfélög þróast. Farið 
verður í hugtök eins og félagsmótun, menning, upphaf og rannsóknir, samfélög, umhverfi og náttúra, 
innflytjendur og flóttafólk, lagskipting og ójöfnuður, kynþáttafordómar, fjölmiðlar, líkami og heilsa, 
afbrotafræði…..  það er í raun fátt sem er félagsfræðinni óviðkomandi svo þetta er ekki tæmandi upptalning. 
 
Námslýsing 
Félagsfræði er stór og víðfeðm fræðigrein sem lætur sér ekkert mannlegt óviðkomandi. Samfélagið er 
stöðugt á hreyfingu og aldrei í sögunni á meiri hraða en nú um stundir. Sumt í þekkingarforða félagsfræðinnar 
úreldist og annað breytist og stöðugt verða til ný rannsóknarsvið. Sem dæmi má taka þær breytingar sem 
orðið hafa á félagsháttum með tilkomu samfélagsmiðla en þeim má líkja við byltingu. Umhverfismálin eru 
knýjandi og neyða okkur til nýrra lausna á mörgum verkefnum, stórum og smáum. Allar þær breytingar sem 
eru framundan á næstu árum og áratugum vegna hinnar svonefndu fjórðu iðnbyltingar, munu verða stöðug 
uppspretta nýrra rannsókna, nýrra greininga og nýrra viðfangsefna félagsfræðinnar. 
Félagsfræðin er krefjandi að því leyti að hún útheimtir að við getum sett eigin skoðanir og viðhorf til hliðar. 
En það er líka eitt af því sem er svo skemmtilegt við hana.  
 
Námsmat er símat 

1. Mæting og þátttaka í tímum (tímar byggja mikið á umræðum) 
2. Skil á verkefnum (litlum og stærri verkefnum) 
3. Rannsókn í félagsfræði  

Það er mikilvægt að nemendur séu virkir í tímum og eru nemendur hvattir til að sýna frumkvæði og sjálfstæði 
í vinnubrögðum.   
 
Námsefni:  Vefbókin Félagsfræði, ég við og hin  https://felagsfraedi.vefbok.forlagid.is/ 
 
Kennari: Margrét Adolfsdóttir 

https://felagsfraedi.vefbok.forlagid.is/


Franska – París, menning, saga og daglegt líf (tveir tímar á viku og ferð)  
 
Námskeiðið er ætlað nemendum sem lokið hafa tveimur árum í frönsku og fyrir frönskunemendur í 6. bekk 
á máladeild. Markmið áfangans er að auka færni nemenda í að nota tungumálið við mismunandi aðstæður 
í daglegu lífi, bæði skriflega og munnlega, þjálfa þá í skilningi á töluðu og skrifuðu efni og kynna París, sögu 
borgarinnar og ýmsar hliðar menningar Frakklands. Í þessum áfanga er lögð áhersla á fjölbreytni í efnisvali 
og ætlast er til að nemendur sýni meira sjálfstæði en fyrr í að afla sér upplýsinga og nýta sér hina ýmsu 
miðla.  
Aðal viðfangsefni áfangans er París. Mun námsefnið á árinu tengjast borginni, sögu hennar, menningu, 
listum og daglegu lífi í frönskumælandi landi. Nemendur munu vinna með ýmiss konar efni tengt borginni, 
lesa mismunandi texta, horfa á stuttmyndir og kvikmyndir, vinna með lagatexta og æfa samskipti. Til að 
þjálfa þessi atriði munu nemendur vinna margsskonar samtalsverkefni, halda kynningar um ýmislegt sem 
tengist borginni, sem og önnur verkefni.  
 
Námsmat 
Er símat sem byggir á skilaverkefnum, frammistöðu nemenda í tímum, hóp- og einstaklingsverkefnum, fyrir, 
í og eftir ferð og stóru lokaverkefni. Öll verkefni og próf gilda til lokaeinkunnar. Einnig er farið fram á fulla 
mætingu og kemur  einkunn fyrir mætingu inn í lokaeinkunn. 
 
Á vormisseri munu nemendur og kennarar fara í nokkurra daga ferð til Parísar. Þar verður farið í 
skoðunarferðir, nemendur kynnast lífinu í borginni, samgöngukerfinu og afla sér efnis sem nýtt verður í 
lokaverkefni áfangans. Eftir heimkomu munu nemendur vinna að lokaverkefninu og halda kynningar 
byggða á reynslu sinn af ferðinni. Skylduþátttaka er í ferðina. 
 
 

Horror in Literature and Films   
 
Markmið 
Að nemendur 

• auki við enskukunnáttu sína í máli og riti 
• öðlist þekkingu til að meta og gagnrýna hryllingsverk 
• geti tjáð eigin hugsanir og hugmyndir um hrylling í gegnum rit og ræðu 
• fræðist um mismunandi tímabil og höfunda hryllingsverka 
• sýni sjálfstæði í vinnubrögðum og taki virkan þátt í umræðum/verkefnum 
• geti aflað sér heimilda og unnið úr þeim á gagnrýninn hátt 
• tjái sig á skýran, gagnrýninn og skapandi hátt um sérhæfða þekkingu sína á viðfangsefni 
          áfangans 

 
Námsefni og kennsluhættir 
Nemendur munu kanna heim hryllings eins og hann kemur fram í völdum bókum, smásögum, greinum og 
kvikmyndum. Kynnast lykilatriðum, hugtökum og þemum, ásamt sögulegri þróun, menningarlegum og 
samfélagslegum áhrifum hryllings bókmennta og kvikmynda. Nemendur munu greina margskonar hryllings 
texta og myndir, taka þátt í gagnrýnum samræðum og þjálfa hæfni til greiningar, gagnrýnar og ritunnar. Þar 
sem áfanginn er fjaráfangi munu nemendur ekki sitja hefðbundna fyrirlestra heldur taka þátt í umræðum og 
skila verkefnum í gegnum hina ýmsu netmiðla. Þó þarf að gera ráð fyrir að mæta í tíma tvisvar til þrisvar yfir 
hvora önnina.  
 
Námsmat 
Ekkert lokapróf er í áfanganum en einkunn er gefin í lok vetrar og skiptist í eftirfarandi þætti: 



Þáttaka í umræðuþráðum (15%) 
Ígrundanir og gagnrýni (15%) 
Verkefni yfir önnina (30%) 
lokaverkefni (40%) 
 

Almennar vinnureglur 

• Mikilvægt er að nemendur séu virkir í umræðum og lesi/horfi á það efni sem lagt er fyrir. 

• Mikilvægt er að skila verkefnum á tilsettum tíma, ekki er víst að frestir geti verið veittir. 

• Þó áfanginn sé kenndur í fjarnámi er mikilvægt að nemendur mæti í tíma verði farið fram á það.  

• Eins er mikilvægt að minna á að námsefnið tekur fyrir óhugnarlegt og stundum erfitt efni, þeir sem 
ekki treysta sér að lesa um eða horfa á hrylling er ráðlagt að taka ekki þennan kúrs.  

 
Kennari: Sigríður Aðils Magnúsdóttir (sigadils@mr.is) 
 
 

Írland: Saga, menning og bókmenntir – Ferð til Dublin (tveir tímar í viku + ferð)  
 
Áfanginn er samstarfsverkefni ensku- og sögudeilda. Nemendur kynnast merkri sögu, menningu og 
bókmenntum Írlands, meðal annars í gegn um kvikmyndir, leikrit, smásögur, ljóð og skáldsögur.  
 
Námsefni og kennsluhættir 
Lesefni í áfanganum er að mestu á ensku. Kennsla og umræður verða að hluta til á ensku. Lögð er áhersla á 
sjálfstæði nemenda. Farið verður í náms- og menningarferð til Dublin, þar sem nemendur upplifa sögusvið 
námsefnisins frá fyrstu hendi, heimsækja söfn, fara í sögu- og menningargöngur og kynnast hinu einstaklega 
opna og vinalega viðmóti Dyflinnarbúa. Skylduþátttaka er í ferðina og telst hún sem ein eining. 
 
Námsmat 
Í námskeiðinu er símat sem byggist á frammistöðu nemenda í tímum og hóp- og einstaklingsverkefnum. 
 

Kennari: Sigurður Páll Guðbjartsson í samstarfi við sögudeildina 
 
 

Jarðsaga og loftslagsbreytingar  
 
Í áfanganum verður fjallað um sögu jarðar og þróun lífs. Áhersla verður lögð á loftslagsbreytingar og aðra 
náttúruvá og þær settar í samhengi við almenna jarðfræði. Fjallað verður um þær breytingar sem orðið 
hafa á loftslagi frá myndun jarðar og hvaða áhrif þessar breytingar höfðu t.d. á lífríki jarðar og 
fjöldaútdauða tegunda. Hlýnun 20. aldar verður sérstaklega skoðuð og hvaða afleiðingar þessi hlýnun hefur 
haft/mun geta haft á jörðina og manninn. Nemendur læra um helstu breytingar á náttúru í gegnum 
jarðsöguna og samspil loftslags og lífríkis. 
 
Kennsluhættir 
Fyrirkomulag kennslunnar er á formi fyrirlestra og verkefnavinnu nemenda.  
Við kennsluna er stuðst við netið, fræðslumyndbönd og annað lesefni sem nálgast má á Innu.  
 
Námsmat 
Áfanginn er símatsáfangi, matið byggist á vinnu nemanda yfir skólaárið. 
 
Kennarar: Sigríður Árnadóttir og Ingibjörg Rósa Jónsdóttir 
 

 

mailto:sigadils@mr.is


Kynjafræði  
 
Kynjafræði er þverfagleg grein og hægt að nálgast á margan hátt í þessum áfanga verður áherslan á 
kynjafræði út frá félagsvísindalegu sjónarhorni.  Stuðst verður við vefbók sem heitir Kynjafræði fyrir 
byrjendur.  Meðal þess sem fjallað er um í bókinni eru: 

Grunnhugmyndir í kynjafræði 
Femínismi 
Karlafræði 
Hinsegin fræði 
Kynin og fjölmiðlar 

Í þessum áfanga verður farið í grunnhugtök kynjafræðinnar, við vinnum samhliða bókinni og eru tímar að 
mestu leiti umræðutímar þar sem nemendur kynna sér málefni er tengjast kynjafræði. 
 
Námsmat er símat 

1. Lítil og stærri verkefni yfir veturinn  
2. Mæting og þátttaka í tímum (tímar byggjast mikið á umræðum) 
3. Fyrirlestur/rannsókn 

Í áfanganum er gert ráð fyrir að nemendur sýni sjálfstæði í vinnubrögðum og séu virkir þátttakendur í 
tímum og það býður upp á svigrúm fyrir nemendur að kynna sér málefni sem þeir hafa áhuga á. 
 
Kennsluefni 
Hér er hægt að kynna sér vefbókina:  https://kynjafraedi.vefbok.forlagid.is/ 
 
Kennari: Margrét Adolfsdóttir 
 
 

Leikhús, bíó og bókmenntir    
 
Lýsing á efni áfangans 
Markmið áfangans er annars vegar að lesa valin íslensk bókmenntaverk og horfa á kvikmyndaaðlaganir þeirra 
og hins vegar að fylgjast með leikhúslífi á leikárinu 2023-2024 til þess að öðlast aukinn skilning á 
bókmenntum, kvikmyndum og leiklist. Fjallað verður um ólík einkenni frásagna, til að mynda glæpasögunnar, 
ástarsögunnar og hrollvekjunnar, með hliðsjón af bókmenntum og kvikmyndum, og velt vöngum yfir 
muninum á því að upplifa frásögn við lestur eða áhorf. Þá verður farið stuttlega yfir innlenda og erlenda 
leiklistarsögu, fylgst með æfingum á leikritum og farið á leiksýningar. Gert er ráð fyrir nokkrum heimsóknum 
og umræðufundum með rithöfundum og leikhúsfólki til að kynna töfra skáldskaparins, kvikmyndanna og 
leikhússins enn frekar.  
 
Forkröfur 
Nemandi skal hafa lokið íslensku fjórða bekkjar. 
 
Þekkingarviðmið 
Nemandinn skal hafa öðlast þekkingu og skilning á:  
Nemandi mun kynnast ólíkum íslenskum bókmenntaverkum sem og kvikmyndaaðlögunum þeirra.  
Nemandi skal kynnast fjölbreyttri flóru leikhúsa, leikrita, leikskálda, leikstjóra og annarra starfsstétta sem 
tengjast leikhúsi.  
Nemandi skal þekkja helstu hugtök sem nýtast við umfjöllun og greiningu bókmennta, kvikmynda og leikrita.  
 
Leikniviðmið  
Nemandinn skal hafa öðlast leikni í að:  
Nemandi þarf að geta rætt um allt sem viðkemur leikhúsi á gagnrýninn og sjálfstæðan hátt, hvort sem það 
tengist leikriti, uppsetningu, sviðsmynd, búningum, tónlist eða lýsingu.  

https://kynjafraedi.vefbok.forlagid.is/


Nemandi þarf að geta rætt um muninn á bókmenntum og kvikmyndum með hliðsjón af kenningum um 
aðlögun.  
Nemandi þarf að geta komið þekkingu sinni á framfæri í ræðu og riti.  
  
Hæfniviðmið  
Nemandinn skal geta hagnýtt þá almennu þekkingu og leikni sem hann hefur aflað sér til að:   
Nemandi þarf að geta greint leikverk, skáldverk og kvikmyndir.  
Nemandi þarf að geta greint erindi bókmennta, kvikmynda og leikverka við okkar samtíma.  
 
Námsmat 
Símat er í þessum áfanga. 
 
Kennarar: Guðrún Steinþórsdóttir og Guðjón Ragnar Jónasson 
 
 

Lögfræði   
 
Námslýsing 
Í áfanganum verður fræðigreinin lögfræði kynnt og fjallað um lagalega aðferðafræði auk mikilvægra 
grundvallarhugtaka lögfræðinnar. Meðal umfjöllunarefna áfangans, auk almennra atriða, verður yfirferð yfir 
mannréttindareglur, stjórnskipunar- og stjórnsýslurétt, refsirétt, skaðabótarétt, kröfurétt, Evrópurétt, 
samningarétt og sifja- og erfðarétt auk þess sem meginreglum íslensks réttarfars verða gerð skil. Í áfanganum 
er ráðgert að nemendahópurinn heimsæki stofnanir, sem miklu máli skipta í íslensku réttarkerfi, og fái ef til 
vill heimsóknir frá fólki, sem starfar innan þess. 

Reynt verður að taka mið af áhuga og óskum nemendahópsins í kennslunni. Þá verður einnig leitast 
við að varpa ljósi á þau mál, sem efst eru á baugi hverju sinni og tengjast lögfræðilegum spurningum. 
Markmið áfangans er að veita nemendum innsýn í aðferðafræði lögfræðinnar, grundvallarreglur íslensks 
réttar og beitingu þeirra. Í kennslunni verður unnið að því að gera nemendur í stakk búna til að geta beitt 
þekkingu og færni í lögfræði í daglegu lífi, við þátttöku í samfélagsumræðu og við frekara nám og störf.  
 
Námsmat 
Áfanginn er símatsáfangi og mun námsmatið byggjast á verkefnavinnu nemenda og/eða hlutaprófum. 
 
Kennari: Þorsteinn Davíð Stefánsson 
 
 

Myndlist      
 
Markmið  

Nemandi skal hafa öðlast leikni í að: 
• beita blýanti með blæbrigðaríkum hætti. 
• greina form og gera þeim skil/teikna frá mismunandi sjónarhornum. 
• skapa verk sem sýna hnitmiðað val og beitingu á teikniáhaldi til að ná fram ákveðinni áferð, 

hughrifum og/eða skilaboðum. 
• helstu hugtökum og fyrirbærum í teikningu og málun, svo sem myndfleti, frumformum, 

samspili ljóss og skugga, neikvæðu og jákvæðu rými,  sjónarhorni. 
 
Verkefni annarinnar 
Frumformin, skyggingar, áferðir, fjarvídd, uppsti 
 
llingar og margvísleg verkefni þar sem nemandinn beitir teikniáhöldum til túlkunar á fyrirmynd. 



 
Námsmat   
Áfanginn er próflaus en námseinkunn byggist á vinnu vetrarins, þ.e. mætingu í tíma, heimavinnu og virkni  
Í kennslustundum         

30% mæting og virkni í tíma  
30% Fjarnám / skissubók  
20% Mat á vinnu vetrarins, þ.e. hversu mikla vinnu nemandi hefur lagt í verk sín 

jafnt í tíma sem og heima; mæting og ástundun 
20% lokaverkefni. 

 
Almennar vinnureglur 

• Nemandi skal mæta tímanlega í allar kennslustundir.   

• Mikilvægt er að nemendur séu virkir í tímum, en gæti sín á því að trufla ekki kennslu. 

• Nemandi skal ganga vel um stofuna og ávallt ganga frá eftir sig að kennslustund lokinni. 
 
Kennari: Sigríður Aðils Magnúsdóttir (sigadils@mr.is). 
 
 

Orðaforði latínu og grísku fyrir nemendur á náttúrufræðibraut  
 
Í námskeiðinu læra nemendur undirstöðuatriði fornmálanna, ekki til að ná tökum á þeim sjálfum, heldur til 
að auka orðaforða sinn í nútímamálum. Áherslan verður á alþjóðleg fræðiorð eins og þau birtast í ensku, en 
önnur svið og önnur tungumál verða líka á dagskrá. 
 
Meðal þess sem tekið verður fyrir: 

• grunnatriði í latínu og grísku 

• algenga orðstofna, rætur, forskeyti og viðskeyti. 

• sérhæfðan orðaforða (líffræði, læknisfræði, eðlisfræði, lögfræði o.s.frv.) 

• notkun uppflettirita, handbóka og orðabóka (prentaðra og stafrænna) 

• menningarsögulegt samhengi orðanna (goðsögur, trúarbrögð o.fl.) 

• kynning á sanskrít, hebresku og öðrum áhugaverðum málum 
 

Gagnlegt fyrir þau sem stefna á TOEFL, GRE eða sambærileg próf í framtíðinni og hvers kyns háskólanám 
hér heima sem erlendis. 
 
Námsmat 
Símat sem byggir á frammistöðu í verkefnum, skyndiprófum og virkni í tímum. 
 
Kennari: Eiríkur G. Kristjánsson 
 
 

Saga og heimspeki vísindanna    
 
Hvað vitum við um heiminn? Hvernig vitum við það sem við vitum um heiminn? Hvaða fólk er á bak við þetta 
allt? Þessum og fleiri spurningum ætlum við að svara. Í þessum áfanga lærum við um mannkynssöguna í 
gegnum rómverska verkfræðinga, alkemista, iðnbyltinguna, kjarnorkuna, gervigreindina og fleira. Við 
skoðum uppsprettu vísindalegrar þekkingar í Grikklandi og Miðausturlöndum. Við skoðum 
sólmiðjukenninguna, eina stærstu vísindabyltingu allra tíma. Við skoðum þróunarkenninguna og berum 
saman líffræði fyrir og eftir Darwin. Við skoðum beislun rafmagnsins og þá sjálfvirkni- og tölvuvæðingu sem 
henni fylgdi. Við skoðum afstæðiskenningu Einsteins og þá breyttu heimsmynd sem hún hafði í för með sér. 
Við skoðum skrýtinn heim skammtafræðinnar. Og við skoðum stöðu kvenna á borð við Marie Curie og 



Rosalind Franklin í vísindasögunni og þeim karllæga mótbyr sem þær þurftu að sigla í gegnum. Við veltum 
fyrir okkur muninum á vísindum og annarri þekkingu, hvernig rannsóknir fara fram, hvernig þekking skapast 
og þróast, verður úrelt og víkur fyrri nýrri þekkingu.  Við skoðum hvað teljast góð rök og hvort það sé yfir 
höfuð hægt að finna einhvern sannleik. Við veltum fyrir okkur siðferðislegum spurningum í vísindum. Þetta 
og margt fleira. 
 
Kennsluhættir 
Kennsla fer fram í formi fyrirlestra frá kennara, verkefnavinnu nemenda í tímum og skipulögðum 
umræðutímum. Námsefni eru ýmsir textar og myndbönd sem kennari dreifir til nemenda rafrænt. 
 
Skipulag og námsmat 
Námskeiðið skiptist í fjóra hluta og nemendur taka stutt netpróf úr hverjum hluta. Nemendur vinna eitt 
verkefni um vísindaheimspeki og eitt verkefni um vísindasögu, en form verkefnisins er sveigjanlegt; það má 
vera ritgerð, myndband, fyrirlestur, hlaðvarp eða annað. Loks lesa nemendur eina valbók. 
 
Kennari: Arnór Bjarki Svarfdal 
 
 

Spænska - borgarferð (tveir tímar í viku + ferð) 
  
Námskeiðið er ætlað nemendum sem lokið hafa tveimur árum í spænsku og fyrir spænskunemendur í 6. 
bekk á máladeild. Í þessum áfanga er lögð áhersla á fjölbreytni í efnisvali og ætlast er til að nemendur sýni 
meira sjálfstæði en fyrr í að afla sér upplýsinga og nýta sér hina ýmsu miðla.   
  
Á vormisseri munu nemendur og kennarar fara í nokkurra daga ferð til Spánar og mun námsefnið tengjast 
viðkomandi borg. Lögð er áhersla á munnlega tjáningu og viðeigandi orðaforða sem mun nýtast þeim á 
Spáni. Til að þjálfa þessi atriði gera nemendur meðal annars hin ýmsu samtalsverkefni, halda kynningar um 
ýmislegt sem tengist borginni sem og önnur verkefni.  Skylduþátttaka er í ferðina.  
 
Námsmat 
Í námskeiðinu er símat sem byggir á frammistöðu nemenda í tímum og hóp- og einstaklingsverkefnum.   
 
 

Stjörnufræði 
 
Fjallað verður um nokkur grunnatriði stjörnufræðinnar. Ferðast verður um sólkerfið og hnettir þess 
rannsakaðir, stórir sem smáir. Kannað verður hvernig ýmis stjarnfræðileg fyrirbæri horfa við okkur hér á 
jörðu niðri og hvernig við höfum aflað þeirrar þekkingar sem við búum nú yfir. Kafað verður í iður 
sólstjarna, þær vegnar og metnar, lífs eða liðnar. Þá verður sjónum nemenda beint enn lengra í burtu, að 
fjarlægum vetrarbrautum og þyrpingum vetrarbrauta. 
 
Námsmat 
Áfanginn er símatsáfangi, matið byggist á vinnu nemanda yfir skólaárið ásamt skriflegum æfingum, 
heimaverkefnum og verkefnum í kennslustundum. Athugið að þar sem námskeiðið er símatsáfangi er farið 
fram á fulla mætingu og kemur einkunn fyrir mætingu inn í lokaeinkunn. 
 
Kennari: Una Kamilla Steinsen 
 
 
 
 



Stærðfræði fyrir málabraut           
 
Áfanginn er hugsaður fyrir nemendur á málabraut sem gætu hugsað sér að læra viðskiptafræði eða skyld 
fög í háskóla. Aðalmarkmið áfangans er að gera nemendur klára í slíkt nám. Í því augnamiði er farið yfir föll, 
til dæmis logra, vísisföll og margliður, ferla, hnitakerfi, diffrun með áherslu á skilning og bestun.  
 
Námsmat: Virkni í tímum, hlutapróf, hópverkefni. 
 
Kennari: Kári Sigurðsson 
 
 

Tölvunarfræði    
 
Námslýsing 
Nemendur læra hugbúnaðargerð í Java forritunarmálinu. Undirstöðuatriði forritunar eru kynnt og áhersla 
lögð á hlutbundna hugbúnaðargerð. Ekki er gerð krafa um fyrri reynslu af forritun. 
 
Markmið 
Nemendur geti lesið og skrifað einföld forrit og séu vel í stakk búnir til að takast á við 
frekara nám í tölvunarfræðum og tengdum greinum á háskólastigi. 
 
Efnisatriði 
Meðal annars er farið í breytur, klasa, aðferðir, flæði forrita með skilyrðissetningum og lykkjum, 
hlutbundna hönnun og viðmót. 
 
Kennsluhættir 
Kenndar eru þrjár kennslustundir á viku. Þær skiptast í fyrirlestur (ein kennslustund) og verklegan tíma 
(tvær samliggjandi kennslustundir). Í fyrirlestrum er farið yfir efni kennslubókar og í verklegum tímum leysa 
nemendur verkefni úr skyldu efni. 
 
Kennarar: Trausti Þorgeirsson eða Steinunn María Stefánsdóttir 
 
 

Útivist    
 
Útivistarval er fyrir nemendur sem vilja stunda fjölbreytta hreyfingu utandyra í skemmtilegum félagsskap.  
Markmið námskeiðsins er annars vegar að stuðla að heilsusamlegri hreyfingu og samveru og hins vegar að 
efla þekkingu og skilning á náttúrunni með því að skynja hana á eigin skinni.   
 
Framkvæmd 
Námið felst í vettvangsferðum og stuttum hagnýtum námskeiðum í tengslum við þær.  
Farið verður í 6 dagsferðir og 6 styttri eftirmiðdagsferðir. Auk þess verður boðið upp á fræðslu og verkefni 
tengd útivist og náttúrufræði. Val á áfangastöðum og viðfangsefnum fer eftir árstíðum, veðri og 
áhugasviðum þátttakenda. Sem dæmi um lengri ferðir eru fjallgöngur, skíða/gönguskíðaferð og 
náttúruskoðun. Sem dæmi um útivist síðdegis á virkum dögum eru stuttar fjallgöngur, hjólatúrar, skokk, 
sund og/eða sjósund, fjöruferð o.fl. 
 
Námsmat 
Til að fá einingar metnar fyrir námskeiðið þarf að taka þátt í og skila 80% ferða og verkefna.  
 
Kennarar: Helga Björk Árnadóttir, íþróttakennari og Jóhanna Arnórsdóttir, líffræðikennari 



 

Viðskiptafræði    
 
Helstu þættir námskeiðsins eru eftirfarandi:  
  Haustmisseri 

1.Bókfærsla/reikningshald. Valin verkefni um rekstur og reikningshald yfirfarin. Færð dagbók 
og 
uppgjör fyrirtækja með mismunandi rekstrarformi í tölvuveri.  Verkefnin er unnin í Excel. 
Farið yfir ársreikning og samstæðureikning tiltekins félags með útskýringum. 
2. Fjármál einstaklinga.   Hugtök og reikniformúlur sem eru mikilvæg til að geta tekið 
upplýstar fjárhagslegar ákvarðanir. Helstu sparnaðarform fyrir einstaklinga. Söguleg 
ávöxtun, áhættur og atriði sem þarf að líta til. Upplýsingar um neytendalán og atriði sem 
gott er að þekkja áður en fólk tekur lán 

Vormisseri  
1. Þjóðhagfræði. 
2. Rekstrarhagfræði. 
Farið verður yfir helstu viðfangsefni rekstrar- og þjóðhagfræðinnar, efla þekkingu á helstu 
lögmálum efnahagslífsins og skilning á gangverki þjóðarbúskaparins. Áhersla verður lögð á 
fræðilegt inntak ásamt hagnýttu gildi námsefnisins, m.a. með því að fylgjast með hagþróun 
og viðburðum líðandi stundar. Staðgóð þekking á rekstrar og þjóðhagfræði eflir almennan 
skilning á efnahagslífinu og almennri umræðu um efnahagsmál. 

 
Meginþema námskeiðsins er að nemendur nýti sér upplýsingatækni og netið við öflun upplýsinga og lausn 
verkefna. Kynnt verður undirstöðuatriði í fjármálum einstaklinga, bókhalds, rekstar- og þjóðhagfræði. Sú 
þekking býr nemendur undir önnur námskeið sem og lífið sjálft. 
 
Námsmat 
Um er að ræða símat byggt á frammistöðu nemenda í tímaprófum, þátttöku í tímum , þátttaka í umræðum 
og gestaheimsóknum, verkefni um fjármál einstaklinga. önnur greiningarverkefni og ástundun nemenda. 
 
Kennari: Ingvar F. Ingvarsson 
 
 

Þýska - ferðaáfangi – ferð til Berlínar (tveir tímar á viku og ferð) ok 

 
Námskeiðið er ætlað nemendum sem hafa áhuga á þýsku, vilja bæta þekkingu sína í tungumálinu og 
menningu Þýskalands. Í þessu námskeiði fer fram þýskukennsla ásamt sögu, menningu og landafræði. Bæði 
fyrir og eftir ferðina vinna nemendur verkefni um Berlín, merkisstaði, sögu, mannlíf og menningu. Áhersla 
verður lögð á hagnýtan orðaforða og þekkingu sem nýst gæti nemendum í þýskumælandi löndum. Áfram 
er unnið að aukinni færni nemenda í lesskilningi, tali, hlustun og ritun.  
 
Markmið 
Að nemendur  

• geti tjáð sig skriflega og munnlega um efni sem tengist áfanganum og ferðinni.  

• kynnist helstu merkisstöðum og mannlífi borgarinnar.  

• kynnist sögu Berlínar á tímum kalda stríðsins (Berlínarmúrinn, Vestur- og Austur-Berlín).  

• kynnist daglegu lífi borgarbúa í Berlin. 

• kynnist stjórnmálum og heimsæki Reichstag.   

• geti nýtt þýskukunnáttu sína í daglegum samskiptum.  
 
 



Námsmat 
Mikil áhersla er lögð á virkni nemenda í kennslustundum og gerðar eru strangar kröfur um mætingu og 
verkefnaskil. Allar skólareglur eru í fullu gildi á meðan námsferðinni stendur. Áskilinn er réttur til breytinga 
á námsáætlun reynist það nauðsynlegt. Í námskeiðinu er símat sem byggist á frammistöðu nemenda í 
tímum, hóp- og einstaklingsverkefnum. Athugið að þar sem námskeiðið er símatsáfangi er farið fram á fulla 
mætingu og kemur  einkunn fyrir mætingu inn í lokaeinkunn. Nemendur bera sjálfir allan kostnað af 
ferðinni. 
 
Kennari: Izabela K. Harðarson eða Stefanie Meyer 
 
 

Tónlistarnám og annað listnám  
Til að nemendur geti fengið tónlistarnám metið sem valgrein þurfa þeir að hafa lokið miðstigi í hljóðfæraleik 
og er það nám metið til 5 eininga. Þeir sem ljúka frekara námi geta fengið námið metið til allt að 10 eininga 
til viðbótar. Samsvarandi reglur gilda um annað listnám. 
 
 

 

        Með fyrirvara um breytingar  


